Борай районы Борай 2-се гимназияһының
                                                    башҡорт теле һәм әҙәбиәте уҡытыусыһы

                                               Хәмиҙуллина Әлмирә Тимербулат ҡыҙы

Эссе

Мин – уҡытыусы.
Иҫемдә алтын һуҡмаҡҡа
Тәү аяҡ баҫҡан көнөм
һәм тормошом китабының
Тәү битен асҡан көнөм.
(Мостай Кәрим “Уҡытыусыма”)
Ошо тәү башлап мәктәп буҫағаһын атлап кергән көндән мин теүәл белә инем: киләсәктә тик уҡытыусы булам. Йылдар уҙған һайын был ышаныс миндә арта ғына килде. 

Уҡытыусы һөнәрен һайлауым осраҡлы ғына түгелдер, моғайын. Хыялыма ирешеүҙә, беренсенән, тыуған ауылымда уҡытҡан асыҡ йөҙлө, киң күңелле, сабыр холоҡло, оло йөрәкле класс етәксем йүнәлеш бирһә, икенсенән, башҡорт теле һәм әҙәбиәте уҡытыусыһының үҙ эшен яратып башҡарыуы этәргес булғандыр.
Бала саҡ хыялынан йыраҡ китеп булмай икән: уҡыуымды тамамлау менән үҙебеҙҙең Бөрө социаль-педагогик академияһының филология факультетына ашҡындым. Дипломлы белгес булараҡ Борай районының Ваныш-Алпауыт ауылына уҡытырға ҡайттым. Кескенәнән хыялланған теләгемә ирештем. Мин  –  уҡытыусы. Бына ун алтынсы йыл инде мәктәптә башҡорт теле һәм әҙәбиәте дәрестәрен уҡытам. Һөнәр һайлауымда яңылышмағанлығымды йылдар уҙған һайын нығыраҡ аңлайым. Уҡытыусы булыу – ул минең булмышым, яҙмышым. 
Һәр беребеҙҙең күңелендә йыш ҡына яуап бирә алмаҫлыҡ мәңгелек һорауҙар тыуа. Миндә лә улар бар ине: мин ни өсөн йәшәйем, был донъяла үҙемдән һуң нимә ҡалдырам? Ошо һорауҙарға яуапты мин үҙемдең яратҡан эшемдә таптым. Күҙ алдына килтерегеҙ, һеҙ бәләкәй генә ағас үҫентеһен ултыртаһығыҙ. Бер нисә тиҫтә йылдан ошо урында мәғрур, киң тармаҡлы ағас үҫеп сығасаҡ. Әлбиттә, минең ярҙам, тырышлыҡ, күңел йылыһы менән. Барыһы ла уға ҡарап һоҡланасаҡ һәм һәр береһе ирекһеҙҙән ағасты ултыртыусыны хөрмәт менән иҫкә аласаҡ. Был изге эш кешелек донъяһының булмышына хас. Тик уҡытыусы исемен йөрөтөүсе бөйөк һөнәр эйәһе иңенә икеләтә яуаплылыҡ өҫтәй. Ана шул мәғрур ағастарҙың ҡайһылай шаулап үҫеүе беҙҙән дә тора бит. Шуға ла мин ошо үҫентеләрҙең шаулап-гөрләп, бар яҡтан да етеш булып үҫеүе өсөн бөтә көсөмдө һалам. Бала саҡта иртәнсәк радионан: Һаумыһығыҙ! Хәйерле иртә! һүҙҙәре мине йоҡонан уятһа, хәҙер инде үҙем һәр иртәне, һәр дәресте ошо изге һүҙҙәр менән башлайым, сөнки кешенең теле ни тиклем матур, бай булһа, күңеле лә шулай гүзәл тәрбиәләнә, фекере бай, зиһене тәрән, яҡты, аңлы була.
     Хәҙер инде минең төп бурысым – үҙ туған телен аңламаған, йә бөтөнләй белмәгән балаларҙы башҡортса һөйләшергә өйрәтеү, телебеҙгә һөйөү тәрбиәләү. Ошо бурысымды үтәүҙә төрлө формалар, методтар ҡулланам, эҙләнәм. Мин, уҡытыусы булараҡ,  бөтә көсөмдө биреп, уҡыусыларымды ерҙе, тормошто аңларға, уны яратырға өйрәтәм. Эшемдең емеше лә йылдар аша билдәләнә. Ваҡыт үтеү менән шуныһы ҡыуандыра: минең күп уҡыусыларым башҡорт телендә еңел аралаша, төрлө мәктәп һәм ҡала күләмендә үткәрелгән конкурстарҙа, сараларҙа ҡатнашалар. 
     Һәр уҡыусым яҡшы билдәләренә генә өлгәшергә тырыша, сөнки башҡорт телен икенсе предметтар менән бер итеп ҡуя һәм уны өйрәнеүгә яуаплы ҡарай. Телгә, дәрестәремә ҡыҙыҡһыныу артҡандан арта бара. Киләсәктә туған башҡорт телен ихтирам иткән, яратҡан кешеләр күберәк булыр, уҡытыусының абруйы тағы ла күтәрелер, уға ҡарата ихтирам артыр, тип өмөтләнәм.
Йомғаҡлап шуны әйткем килә: мин бәхетле! Минең яратҡан һөнәрем, янымда һорау тулы күҙҙәре менән ҡарап торған уҡыусыларым бар. Уҡытыусы өсөн ошо иң ҙур бәхет түгел мени?!
